
YCHWANEGIAD PWYSIG I WEFAN TENP; www.tenp.org.uk
 Sylwch fod gennym dudalen galendr ar y wefan erbyn hyn ac rydym yn gwahodd POB UN O AELODAU TENP i gyhoeddi digwyddiadau, cyfarfodydd ac ati ar y dudalen honno.  Yn hytrach na llenwi blychau pobl gyda gwybodaeth o’r fath, byddwn yn rhoi gymaint ag y gallwn ar y wefan, felly PLIS ewch i’r wefan yn aml.  Bydd digwyddiadau sy’n benodol i TENP yn parhau i gael eu hysbysebu ar y dudalen Digwyddiadau
1. Tariffiau Bwydo i Mewn (FITs).

Mae’n bleser gan Eco Ganolfan Gorllewin Cymru a TENP gyhoeddi y bydd y gynhadledd gyntaf yn y DU ar Dariffiau Bwydo i mewn a’r cyfleoedd a’r goblygiadau ar gyfer generaduron trydan adnewyddadwy ar raddfa fechan yng Nghymru yn cael ei chynnal ar 21 Mai 2009 yng ngwesty Nant y Ffin yng Nghlunderwen.  Rhagor o wybodaeth ar wefan TENP gyda hyn.
2. Adeiladau cynaliadwy.

Cytunodd yr Ymddiriedolwyr y bydd ein prif ddigwyddiad yn yr hydref yn ymwneud â thema adeiladau a phensaernïaeth cynaliadwy.  Mae Phil Roach o’r Parc Cenedlaethol wedi cytuno i lywyddu’r cyfarfod yn Oriel y Parc yn Nhyddewi.  Cewch ragor o wybodaeth a dyddiad cyn bo hir.
3. Cynlluniau Datblygu Lleol (CDLlau)
Mae nifer fechan o aelodau TENP wedi gofyn am gyfarfod i drafod y ddau CDLl sydd allan i ymgynghoriad ar hyn o bryd ac rwyf yn trefnu cyfarfod ar gyfer dechrau Ebrill, i drafod yr ymateb i’r ymgynghoriadau ac i helpu i ffurfio ymateb TENP.  Os oes gennych ddiddordeb mewn dod i’r cyfarfod hwnnw rhowch wybod i mi cyn gynted ag y bo modd i mi gael rhoi’r manylion i chi.
I aelodau TENP sydd eisiau gwybod mwy ewch i:

www.pembrokeshire-coast.org.uk neu ffoniwch 0845 345 7275 i gael CD am ddim – rhaid i’r ymatebion gael eu derbyn erbyn Ebrill 22.
a/neu
www.pembrokeshire.gov.uk/planning - ymatebion i mewn erbyn Mai 6ed.
Gweler hefyd: ymateb Lammas ar www.lammas.org.uk 

4.Gwnewch rywbeth amdano.

Yn ddiweddar cynhaliodd y wefan ymgyrchu “DoSomethingAboutIt” arolwg barn ar-lein ymhlith ei haelodau (www.DoSomethingAboutIt.org.uk) Dangosodd hwn mai atal y newid yn yr hinsawdd yw’r brif flaenoriaeth i’r llywodraeth - dyn ni ddim ar ein pennau ein hunain!!
5. Gwanwyn Gwyrdd – digwyddiad datblygu polisi gwyrdd.

Mae Plaid Cymru yn gwahodd cynrychiolwyr (£5 y person) i fynychu’r gynhadledd undydd hon ar Ebrill 25 - am ddiwrnod o drafod a dadlau ar ddyfodol cynaliadwy yn yr Ardd Fotaneg Genedlaethol.  Rhagor o wybodaeth gan lowri.Jackson@plaidcymru.org.uk 
6. Datganiad Trydydd Sector Cymru ar y Newid yn yr Hinsawdd. 

TENP oedd un o’r cyrff cyntaf i ymrwymo i’r uchod – os hoffech fwy o wybodaeth a/neu ymrwymo’ch mudiad chi, cysylltwch â policy@wcva.org.uk 

7. Welsh Art Now.

Diddordeb neu’n cymryd rhan mewn celf a chreadigrwydd?  Darllenwch erthygl Paul Matosic ar pa mor wyrdd yw celfyddyd mewn adeg o argyfwng amgylcheddol, yn www.welshartnow  Hefyd ewch i www.greenmuseum.org i gael amgueddfa ar-lein sy’n edrych ar faterion cynaliadwyedd a chelf, a www.fact.org.uk (Foundation for Art and Creative Technology) i gael rhagor am y newid yn yr hinsawdd a chelfyddyd.
8. Strydoedd Gwyrdd.

Mae Nwy Prydain yn hyrwyddo cystadleuaeth am syniadau arloesol gan gymunedau, sy’n helpu i gynhyrchu ynni o ffynonellau adnewyddadwy lleol – cofrestrwch eich diddordeb ar-lein yn www.britishgas.co.uk am gyfle i ennill gwobr o £100,000.
9.’The Age of Stupid’

Ffilm newydd bwysig yw hon wedi ei seilio ar y newid yn yr hinsawdd.  Bydd yn cael ei dangos yn Theatr Gwaun ar Fai 1af – gweler www.transitionbrogwaun.org.uk am ragor o wybodaeth. 
10.Cyfarfod Blynyddol TENP.

Roeddem wrth ein bodd gyda’r nifer o bobl a ddaeth i’n Cyfarfod Blynyddol cyntaf, ac â safon y cyflwyniadau gan ein siaradwyr gwadd, a’r drafodaeth ddilynol.  Os colloch chi’r cyfarfod, mae cofnodion y Cyfarfod ffurfiol, ynghyd â nodiadau o’r grwpiau trafod wedi eu hargraffu isod.
11. Galw am Ymddiriedolwyr TENP.

Mae’r Ymddiriedolwyr yn dal i chwilio am fwy o gynrychiolwyr o aelod fudiadau - yn arbennig unrhyw un sydd â diddordeb arbennig mewn bioamrywiaeth a hefyd cadwraeth forol, ond yn anad dim, pobl sy’n fodlon ac sy’n gallu cynorthwyo i wneud i TENP ddatblygu a thyfu.  Cysylltwch â Marc am ragor o wybodaeth.
Ac yn olaf – eich cylchlythyr/diweddariad CHI yw hwn, felly rhowch wybod i mi os hoffech gyfrannu gwybodaeth ato, ac os oes yna bethau yr hoffech weld mwy ohonynt, clywed mwy amdanynt…. Peidiwch â cholli’r cyfle!
Gyda diolch a dymuniadau gorau
Marc Mordey, Cydlynydd.

23/3/09 

Cofnodion Cyfarfod Blynyddol (cyntaf)

Rhwydwaith Amgylcheddol Sir Benfro 

Cynhaliwyd yn
Canolfan Bloomfield, Arberth
Nos Fercher Ionawr 28 2009 am 7.00pm

Yn bresennol: Roedd Charlie Mason, Martin Bell, Madeleine Bland, Neil Bland, Sandra Bayes, Robbie Manson, Nathan Walton, Andrea McConnell, Tessa Pearson, Graham Phillips, Gina Wood, Fiona Evans, Jake Hollyfield, Jenny Sims, Jestke Germing, Peter Belcher, Richard Brown, Bethan Cox, Alan Buckfield, Rosey Mitchell, Bettina Becker, Lionel White, Michael Isaac, Sally Davies, Mary Smith, Helen Beazley, Brian John, Tracey Price, Steven Bradley, Sarah Kelly, Dean Chapman, Chris Le Breton, Cllr Ken Rowlands, Angela Burns AC, Neil Ingham, Marc Mordey yn bresennol, yn cynrychioli 16 o aelod sefydliadau TENP ac amrywiaeth o fudiadau ac unigolion yn cefnogi.
Ymddiheuriadau  - derbyniwyd ymddiheuriadau gan Paul Davies AC, Sue Leonard, Peter Davis, Tom Latter, Liz Morris, Lammas, Stella Mayn, Jane Gibson, Vicky Tomlinson, Cliff Benson, Kate Morgan, Mari Williams, Alison Kavanagh, Phil Thompson, Michelle Webber, Jo Horsley, Anna Terzi, Bryn Parry-Jones, Janet a Vi Roberts, Dr S Jones.
1. Adroddiad y Cadeirydd am y Flwyddyn 1 Awst 2007 i 31 Gorffennaf 2008.

 

Croesawodd y Cadeirydd aelodau a gwesteion i Gyfarfod Blynyddol cyntaf TENP a dechreuodd drwy egluro mai Rhwydwaith yw TENP sy’n cynnwys aelod fudiadau, pob un ohonynt â’r syniad o amgylchedd cynaliadwy wrth wraidd eu gwahanol fuddiannau.
 

Gweinyddir y corff, a gofrestrwyd fel Cwmni Cyfyngedig drwy Warant ar 31 Gorffennaf 2007, gan dri Ymddiriedolwr (neu Gyfarwyddwr), sef Madeleine Bland (yn cynrychioli Cymdeithas y Cerddwyr), Martin Bell (yn cynrychioli Ymddiriedolaeth Adeiladau Hanesyddol Sir Benfro) a’r Cadeirydd (yn cynrychioli Cyfeillion y Ddaear).  Bu Brian Powdrill (yn cynrychioli Cyfeillion Parc Cenedlaethol Sir Benfro) yn Ymddiriedolwr hefyd yn ystod y flwyddyn ond yn anffodus gorfu iddo ymddiswyddo oherwydd salwch.  

 

Cafodd y Cyfarwyddwyr lawer o help gan Bettina Becker a swyddogion eraill PAVS, Jo Horsley o Amgylchedd Cymru, Jetske Germing a swyddogion eraill PLANED, Lucy Swannell a’i chydweithwyr yn CCGC, a Jake Hollyfield o’r Eco Ganolfan yn Nhrefdraeth a fu’n gweithredu fel Ymgynghorwyr.  Bu Tracey Morris, gwirfoddolwr, yn cynorthwyo gyda rheoli’r Cyfrifon.

 

Mae ceisiadau llwyddiannus am gymorth ariannol wedi gweld cyllid gan Chevron (Penfro) o £4000 dros ddwy flynedd, Amgylchedd Cymru am Grant Cychwyn o £1000 a Chyngor Cefn Gwlad Cymru am grant mewn camau o £6,000 am bob un o ddwy flynedd.  Mae TENP hefyd wedi cofrestru gydag Amgylchedd Cymru fel ymgeisydd posibl am Grant Rheolaeth.  Aeth yr Ymddiriedolwyr ar ôl y grantiau hyn gan eu bod wedi sylweddoli’n gyflym fod y rhaglen a ddisgrifir yng Nghynllun Busnes TENP y tu hwnt i allu’r Pwyllgor o wirfoddolwyr i’w chyflawni.
 

Mae’r Ymddiriedolwyr, gyda chymorth eu Hymgynghorwyr (Amgylchedd Cymru, PLANED, PAVS a’r Eco Ganolfan) wedi paratoi’r Cynllun Busnes, gyda Rhagair a gefnogwyd gan Gomisiynydd UKSDC Cymru.  Cynlluniwyd gwefan TENP a lansiwyd hon ym mis Mawrth 2008 gyda help Neil Bland (dylunydd gwefan).
Mae’r Pwyllgor wedi trefnu 4 digwyddiad cyhoeddus ers Awst 2007, gyda Chylchlythyr yn dilyn pob un a chynhaliwyd 11 o gyfarfodydd Pwyllgor gyda’r Ymgynghorwyr yn bresennol fel rheol.  Mae’r Pwyllgor wedi ymateb hefyd i nifer o Bapurau Ymgynghorol a gyhoeddwyd gan y Cyngor Sir, Awdurdod y Parc Cenedlaethol neu Lywodraeth y Cynulliad. 

Ychwanegodd y Cadeirydd fod TENP, ers diwedd Gorffennaf a gyda’r grantiau a ddisgrifiwyd uchod, wedi penodi Marc Mordey, sydd â chryn dipyn o brofiad a diddordeb mewn materion amgylcheddol, i gydlynu’r mudiad a chyflawni Cynllun Busnes TENP.  Diolch i’n cyllidwyr fod TENP yn y sefyllfa ffodus o allu mwynhau manteision Cydlynydd, a gofynnodd y Cadeirydd i’r aelodau fanteisio i’r eithaf ar hyn.
Dywedodd hefyd fod Datganiadau Sefyllfa polisi TENP wedi cael eu cymeradwyo ym mis Medi 2008.  Mae’r Datganiadau hyn yn sail i unrhyw ymatebion gan TENP i gyfleoedd ymgynghori. 

Diolchodd Mr Mason i bawb a’u mudiadau a helpodd i sefydlu, rheoli ac ariannu TENP.  Mae TENP yno ar gyfer yr aelodau a’r rheiny sydd â diddordeb mewn datblygu cynaliadwyedd ac roedd yn edrych ymlaen at aelodaeth gynyddol a bywiog dros y blynyddoedd sydd i ddod.
2. Adroddiad ariannol: Cyflwynwyd Cyfrif Elw a Cholled a Mantolen (am y flwyddyn yn dod i ben Gorffennaf 21 2008) yn y cyfarfod, a chawsant eu cynnig, eu heilio a’u cytuno fel rhai cywir gan yr aelodau oedd yn bresennol.
3. Ethol swyddogion.  Aeth Ysgrifennydd y Cwmni i’r Gadair ar gyfer ethol Cadeirydd yr Ymddiriedolaeth yn 2009-10.  Cynigiwyd Charlie Mason, cafodd ei eilio a’i ailethol yn ddiwrthwynebiad. 

Gofynnodd y Cadeirydd am enwebiadau i fod yn Ymddiriedolwyr.  Cynigiwyd, eiliwyd ac ail-etholwyd y canlynol: -
Ysgrifennydd y Cwmni - Martin Bell.

Ymddiriedolwr. Madeleine Bland.

Ceisiodd y Cadeirydd annog ymddiriedolwyr ychwanegol i ymuno â’r Pwyllgor, adnodd angenrheidiol os yw TENP yn mynd i gyflawni ei Gynllun Busnes yn llwyddiannus. 

Gan nad oedd unrhyw fater arall, daeth y Cyfarfod Blynyddol ffurfiol i ben am 19.15 ac fe’i dilynwyd gan drafodaeth ar y thema ganlynol:

“Codi pontydd rhwng y sector gwirfoddol a’r sector statudol (o safbwynt yr amgylchedd a datblygu cynaliadwy) yn Sir Benfro.”

Yn dilyn y cyfarfod busnes, cafwyd cyflwyniadau gan Angela Burns AC, a Neil Ingham o Cynnal Cymru.  Bu’r ddau siaradwr yn archwilio’r problemau a’r syniadau sydd ynghlwm wrth gynyddu cydweithrediad ac ymgynghoriad rhwng y sector gwirfoddol a’r statudol.  Mae’r nodiadau isod yn grynodeb byr o gyflwyniadau’r 2 siaradwr.
Soniodd Angela Burns am ei gwybodaeth well a chynyddol am faterion amgylcheddol a datblygu cynaliadwy, ac am ei chred yn yr angen i sicrhau bod y sector gwirfoddol yn cael rhan uniongyrchol mewn llywodraeth, ar lefel genedlaethol a lleol.  Wedi siarad â nifer o fudiadau lleol oedd yn ymwneud â’r amgylchedd a gweithgareddau cysylltiedig, roedd hi’n ymddangos fod gan rai mudiadau unigol berthynas a chyswllt ardderchog â llywodraeth leol (ac ar adegau â’r llywodraeth genedlaethol) ond mai stori wahanol oedd hi i nifer o fudiadau llai.  Roedd angen mwy o gyfranogiad yn Grŵp Cyswllt y Sector Gwirfoddol, er enghraifft (grŵp y cafodd Angela drafferth dod o hyd i wybodaeth amdano).  Dylai Sir Benfro edrych ar enghreifftiau fel Grŵp Cyswllt y Sector Gwirfoddol Bro Morgannwg, lle’r oedd yr aelodaeth ar agor i bob grŵp gwirfoddol, gyda chyfarfodydd cyhoeddus a gwefan ar gael i bawb.  Ceir enghraifft debyg yn Northumberland.  Yna aeth Angela ymlaen i sôn am y syniad o Gompactau ac argymhellodd y dylai TENP geisio datblygu Compact tebyg gyda Chyngor Sir Penfro.  Wrth gloi siaradodd Angela am y problemau sy’n gysylltiedig ag ymgynghoriadau ac roedd y cyfaddef y gall eu hamseru a’u maint fod yn broblem i fudiadau gwirfoddol ac unigolion, ac y gall y prosesau yma lyncu llawer o amser - serch hynny, roedd Angela yn teimlo ei bod yn bwysig iawn fod mudiadau gwirfoddol yn cymryd rhan mor gyflawn ag oedd modd.
Cafwyd cyflwyniad gan Neil Ingham yn sôn am yr angen ymhlith nifer o grwpiau cymunedol am addysg a rhannu gwybodaeth am y pryderon sy’n gysylltiedig â’r amgylchedd a datblygu cynaliadwy.  Soniodd am y “wasgfa driphlyg” - 1. terfysg ariannol ac economaidd 2. newid yn yr hinsawdd a 3. olew brig ynghyd â thwf enfawr yn y boblogaeth.  Rydym mewn cyfnod diddorol a phwysig mewn amser a hefyd yn wynebu sefyllfa anghynaliadwy ac mae llawer o bobl yn poeni sut ydym yn mynd i ymdopi.  Cynigiodd Neil y syniad mai un o brif swyddogaethau sefydliad fel TENP yw dechrau gweithredu fel pe bai datblygu cynaliadwy yn beth cadarnhaol a bod yn gatalydd ar gyfer syniadau newydd, a chynghori ac annog pobl sut i newid ein hymddygiad anghynaliadwy.  Mae cyflawni newid yn gofyn am drafodaeth a hefyd sylweddoli bod yna gyfyngiadau ar bob mudiad a grŵp, a bod yn oddefgar yn wyneb y cyfyngiadau hyn.  Soniodd Neil am y diffyg arweinyddiaeth wleidyddol i’r drafodaeth am ein ffordd o fyw anghynaliadwy.  Awgrymodd er y dylai TENP geisio cael rhan mewn Compactau, Strategaeth Gymunedol a phethau o’r fath, bod yna rôl yr un mor bwysig, os nad bwysicach, i TENP geisio llenwi’r bwlch mewn arweinyddiaeth, gan gynnig syniadau a dod o hyd i atebion newydd, hybu trafodaeth a dadl a gosod agenda gwahanol.
Cafwyd trafodaeth fer i ddilyn y cyflwyniadau, ac wedyn ymrannodd y cyfarfod yn 3 grŵp i drafod amryw o bynciau.  Dyma grynodeb o drafodaethau’r grwpiau hynny:
Beth yw’r prif fecanweithiau ar gyfer gweithio ar y cyd a pha mor effeithiol yw’r rhain?
· Rhwydweithiau, e.e. mae PLANED wedi sefydlu rhwydwaith i ffermwyr, Rhwydwaith Amaethyddiaeth Gynaliadwy Sir Benfro.
· Mae PLANED a PAVS wrthi’n hyrwyddo rhwydweithiau, yn cynnig barn a syniadau’r sector gwirfoddol ac yn ysgogi trafodaeth a dadl.
· Newid barn ar lefel sylfaenol.

· Trafodaethau uniongyrchol gydag Aelodau Cynulliad a Chynghorwyr lleol.

· Fforymau amrywiol.

· Mae angen i’r sector gwirfoddol gael rhan mewn ymgynghoriadau o’r cychwyn cyntaf.  Mae angen mwy o waith ar y meysydd rydym yn cytuno arnynt, a gwahanu gofynion a rhaglenni grwpiau buddiant penodol oddi wrth bryderon mwy cyffredinol.

· Dylai pob grŵp lobïo ymgysylltu â phobl ar lawr gwlad.

A oes yna ddulliau eraill o wneud gweithio ar y cyd yn fwy effeithiol?
· Mae angen i ni ymchwilio i’r sefyllfa bresennol (faint o fudiadau amgylcheddol sy’n gweithio yn Sir Benfro sy’n aelodau o TENP?) a sicrhau fod grwpiau llai yn gallu bwydo i mewn drwy TENP.
· Rydym angen fersiwn amgylcheddol o “Un Llais Cymru”.

· Mae angen i ni godi ymwybyddiaeth y cyhoedd.

· Gall grwpiau un pwnc ddylanwadu ar bynciau ehangach.

· Mae angen i ni wneud defnydd gwell o TG ar gyfer cymryd rhan ac ymgynghori, a datblygu’r defnydd o wefan TENP ar gyfer calendr o ddigwyddiadau a negeseuon eraill.

· Cylchgrawn gwyrdd (fel “Greenlight” a werthir yn Abertawe) i’w werthu i’r cyhoedd.

· Dylai’r Cyngor Sir fod yn fwy agored am yr hyn mae’n ei wneud.

· Mae angen i TENP ei hyrwyddo’i hun mor eang ag y bo modd.

· Dylai aelod fudiadau TENP ddefnyddio logo TENP.

Beth mae aelod fudiadau a budd-ddeiliaid eraill eisiau gan TENP?

· Rhannu syniadau a gwybodaeth yn Sir Benfro.
· Adfer y drafodaeth gyda’r Awdurdod Lleol.

· Rhannu arbenigedd mudiadau’r sector gwirfoddol.

· Gwrando a chysylltu â’r cyhoedd yn ehangach.

· Cyngor i grwpiau sy’n dechrau.

· Dangos, dathlu a chyhoeddi llwyddiannau.

· Annog mentrau ar lawr gwlad.

· Rhedeg/cymryd rhan mewn Fforymau ar themâu penodol, e.e. gwastraff, cludiant, a hwyluso trafodaeth gyda Chyngor Sir Penfro.

· Ceisio osgoi dyblygu.

· Canolbwyntio ar faterion lleol a materion Sir Benfro.
· Hwyluso trafodaeth a deialog ar faterion dadleuol, e.e. cynhyrchu ynni, llosgi.
Marc Mordey (Cydlynydd TENP)

 
[image: image2.jpg]


   [image: image3.png]


 [image: image4.jpg]7 CYNGOR CEFN GWLAD CYMRU
X= COUNTRYSIDE COUNCIL FOR WALES




 [image: image5.jpg]Celebrating 10 years! |
|Yn dathlu 10 mlynedd!




[image: image6.jpg]



